
Il-Qalb ta’ Ġesù l-ikbar Relikwa
Kemm inħossuna xxurtjati meta nbusu ma’ xofftejna 
xi relikwa tal-Vero Lignum, biċċa mis-salib li ġarr is-
Sinjur tagħna Ġesù Kristu, jew relikwa tal-imsiemer, 
jew ta’ biċċa mill-kuruna tax-xewk li niggżet ir-ras 
għażiża ta’ Sidna Ġesù. Xtaqt kieku u tħabatt bil-bosta 
biex ingib ir-relikwa tal- kuruna tax-xewk ta’ Kristu 
li qiegħda fil-Katidral ta’ Notre Dame f’Pariġi, iżda 
kienet xewqa impossibli. Għaldaqstant, għandna l-unur 
u l-pjaċir li għandna fostna relikwa speċjali mislufa 
mit-Tezor tal-Katidral tal-Mdina, Malta: biċċa mill-
kuruna tax-xewk li libes Kristu, mċappsa bid-demm 
Tiegħu f’ostensorju uniku mogħti mill-Inkwiżitur 
Antonio Ruffo lill Isqof Fra Paul Alpheran de Bussan 
f’1727.

Iżda dawn ir-relikwi u oħrajn, x’inhuma (għalkemm 
jistħoqqilhom kull qima u venerazzjoni) meta 
tqabbilhom mal-Qalb Mqaddsa ta’ Ġesù? L-oġġett 
ta’ devozzjoni għandu jwassalna għal skop akbar, 
għall-adorazzjoni tal-Qalb Divina ta’ Ġesù għax hija 
l-qalb ta’ Alla nnifsu li tħobbna infinitament u bl-akbar 
ħlewwa. Il-Qalb li hi organu essenzjali fil-bniedem 
jew fl-umanità, hi Ġesù innifsu, hi l-ikbar attribut tad-
divinità tal-imħabba li ħierġa mill-Qalb t’Alla.

J’Alla din id-devozzjoni tkabbar fina għal mitt elf 
darba l-imħabba lejn il-Qalb ta’ Ġesù. Xejn ma jista’ 
wieħed iqabbel l-imħabba kbira li għandha l-Qalb ta’ 
Ġesù li bata u miet għalina. Ġesù jrid li qalbna tkun 
tixbaħ lil tiegħu. L-ewwelnett billi nsaħħu l-ħajja 
interjuri tagħna, it-tieni billi npattu għal ingratitudni 
li jirċievi s-Salvatur tagħna, it-tielet li nipperseveraw 
u nżidu l-fervur tal-fidi u r-raba’ billi niksbu għalina 
u għal oħrajn grazzji li joħorġu mill-Qalb Divina 
Tiegħu.

Ejjew niftakru fil-kelmiet li Ġesù nnifsu qal lil Santa 
Margerita M’Alacoque: ”Araw din il-Qalb li tant 
ħabbet il-bnedmin u li hi maħbuba ftit minnhom” jew 
“Jien inwiegħed li niftaħ qalbi u nxerred l-imħabba 
abbundanti fuq dawk kollha li jonorawha jew iqimuha”.

Din is-sena fil-25 sena 
Anniversarju tal-Inkurunazzjoni 
ta’ l-Inkwadru Titular u 125 sena 
mit-tqegħid tal-Ewwel Ġebla tal-Knisja ejjew 
nifhmu li l-festa ma jfissirx biss li nżejnu l-knisja u 
t-toroq tagħna, iżda l-Qalb ta’ Ġesù jistenna minna 
li nikkoperaw miegħu billi nissaħħu fil-fidi, inżuruh 
fis-Sagrament Mqaddes, nagħmlu sagrifiċċju u nagħtu 
xhieda tal-fidi tagħna kuljum. Ejjew inpoġġu fuq il-
kuruna tal-Qalb ta’ Ġesù, mhux deheb u ġawhar, imma 
opri ta’ fidi, ħniena u mħabba lejH u lejn l-oħrajn.

